
Kwa mwongo mmoja sasa, dunia imeshuhudia maendeleo makubwa ya Mifumo ya  Teknolojia ya Habari na Mawasiliano (teknohama). Kazi kuu yah ii kifumo ni kuzalisha, kuhifadhi, kuchakata na kusambaza habari ama taarifa. Mifano ya maendeleo ya teknohama ni uwepo wa Kompyuta ama tarakilishi za kisasa na simu ama rununu zilizo na uwezo wa kutuma na kupokea habari hata uwe umbali wa kilomita ngapi. Mifano hii miwili imekuwa sehemu muhimu sana ya maisha ya kila siku na vijana ndio watumiaji wakubwa wa vifaa hivi. Vijana huvitumia kwa masomo, mawasiliano, burudani na hata kujipatia kipato. Hata hivyo, pamoja na manufaa hayo, kumekuwepo na ongezeko la matumizi mabaya ya kompyuta yanayoathiri maadili, usalama na maendeleo ya kijamii.
Moja ya matumizi mabaya yanayoongoza ni uraibu wa mitandao ya kijamii na michezo ya mtandaoni. Vijana wengi hutumia muda mwingi mtandaoni kuliko katika shughuli za kujenga maisha yao ya baadaye kama kusoma vitabu, kufanya utafiti au kushiriki kazi za kijamii. Hali hii husababisha kuporomoka kwa taaluma, kukosa usingizi wa kutosha na hata matatizo ya afya ya akili kama msongo wa mawazo na sonona.
Aidha, kumekuwa na ongezeko la uhalifu wa mtandaoni kama udukuzi, utapeli wa kimtandao, matumizi ya lugha ya chuki, unyanyasaji wa mtandaoni (cyberbullying) na usambazaji wa taarifa za uongo. Baadhi ya vijana hujihusisha na vitendo hivi kwa kukosa mwongozo sahihi au kwa kushawishiwa na tamaa ya kupata fedha haraka bila kufahamu madhara yake kisheria na kijamii. Matokeo yake ni kuvunjika kwa mahusiano, kupotea kwa faragha na hata kuchukuliwa hatua za kisheria.
Vilevile, matumizi ya kompyuta kuangalia maudhui yasiyofaa kama ponografia na taarifa zisizo na maadili huathiri mfumo wa fikra na tabia za vijana. Maudhui haya hupotosha mtazamo wao kuhusu maisha, mahusiano na kujithamini. Kadhalika, tabia ya kunakili kazi za watu wengine kutoka mtandaoni bila kuzingatia haki miliki hudhoofisha ubunifu na utafiti.
Chanzo kikubwa cha changamoto hizi ni ukosefu wa elimu ya matumizi sahihi ya teknolojia, malezi duni ya kidijitali na shinikizo la rika. Wazazi, walimu na jamii wanapaswa kushirikiana kuwaelimisha vijana kuhusu maadili ya kidijitali, usalama wa mtandaoni na uwajibikaji katika matumizi ya kompyuta.
Kwa hiyo, ni muhimu kwa vijana kutambua kuwa teknolojia ni chombo chenye nguvu kinachoweza kujenga au kubomoa maisha yao. Matumizi mabaya ya kompyuta si tu yanaharibu mustakabali wao bali pia maendeleo ya taifa. Elimu sahihi ya kidijitali, kujitambua na nidhamu binafsi ni silaha muhimu katika kuhakikisha kuwa teknolojia inatumika kwa manufaa ya wote.

